
Mae teulu Lora wedi cael telegram bod ei thad ar y ffordd adref o’r rhyfel ond dydyn ni ddim yn cael gwybod pam. Mae Wil Ffurad yn amau hyn ac yn pryfocio Lora. Dydy Anni ddim yn dweud unrhyw beth ac mae Lora’n cael siom nad yw ei ffrind wedi ei chefnogi. Mae Lora’n crio felly mae Anni’n  rhoi carreg wen i Lora er mwyn iddi deimlo’n well – carreg lwcus. Yna i’w chysuro’i hun, mae Lora’n cynllunio priodas gyda mab hynaf Lloyd George!



Daw Anni adref. Yno, mae Gwen Jones, gwraig o’r pentref, yn cael paned gyda mam Anni. Maen nhw’n siarad am y ffaith fod tad Lora’n dod adref. Un fusneslyd yw Gwen Jones ac mae’n holi Anni sut mae Lora. Ateb niwtral yw ateb Anni. Dysgwn fod mab Gwen Jones, sef Ben, yn ymladd yn Ffrainc ac felly mae hi’n chwerw ac yn genfigennus o deulu Lora.

Mae Gwen hefyd yn gwneud sylwadau slei am ‘fechgyn ifanc, iach’ oedd heb enlistio (beirniadu Ellis sydd y tu ôl i hyn). Rydyn ni’n clywed ei bod yn debygol y bydd yn rhaid iddo fynd – fe neu Bob, ei frawd. Y tribiwnlys fyddai’n penderfynu. Mae Mam wedi ypsetio. Penderfyna Ellis ei fod e’n mynd i Stiniog i enlistio y diwrnod wedyn. Mae pawb yn y teulu’n drist ac wedi cynhyrfu.
3.
Cawn ein cyflwyno i Jim na fydd ‘byth ’run fath yn union â hogia eraill’.

Rydyn ni’n clywed am effaith seicolegol y rhyfel ar rai milwyr – yr effaith ar eu meddyliau. Clywn hefyd am filwyr yn mynd over the top mewn brwydrau ac am filwr yn ei saethu ei hun yn ei droed er mwyn cael mynd adref. Mae Lora yn dweud wrth Anni bod ei thad wedi ‘brifo ei ben’ ond dydy hi ddim yn gwybod mwy na hynny. Mae Anni yn rhoi ei hances i Lora.



Ceir llawer o sôn yma am yr hwyl oedd i’w gael gydag Ellis a’r tynnu coes. Clywn hefyd am ei farddoni, am ei gariad Jini Owen, ac am y merched yn gwau. Ar ddiwedd y bennod, clywn ei fod yn mynd i Litherland ger Lerpwl y diwrnod wedyn er mwyn hyfforddi i fod yn filwr.



 (
6.
)Mae’r teulu’n pacio pethau i Ellis fynd gydag ef i Litherland – dillad cynnes, bwyd a’i bapurau barddoni. Mae Ellis yn danfon Anni i dŷ Lora gydag wyau. Daw Dodo Citi i’r drws. Roedd Ifor, tad Lora, wedi dod adref ond mae’r profiad wedi siglo pawb. Daw Jim i’r tŷ a rhedeg i’r siambr. Mae’n gweld ei dad yno ac yn sgrechian yn wyllt. Caiff Anni ei thynnu at y siambr hefyd ac mae’n dychryn o weld bod cymaint o olwg ar wyneb Ifor. Yna daw Ellis i’r tŷ gan fynd i weld Ifor. Nid yw Anni eisiau iddo fynd i mewn.


Daw Wil a holi Lora am ei thad gan ofyn llawer o gwestiynau pryfoclyd. Mae’r merched yn cyfarfod Hywel sy’n aros gyda’i fodryb ac yn mynd i weithio fel gwas fferm. Maen nhw’n mynd i’w weld eto yn y Band of Hope.

Wrth gerdded gydag Ellis mae Anni’n teimlo’n euog ei bod yn hapus pan oedd Lora’n drist. Dywed Ellis
wrthi i beidio â gadael i’r rhyfel dorri ei hysbryd ac iddi beidio newid.

Mae Maggie wedi dychwelyd o Lerpwl ac yn adrodd hanesion am y lle. Rhaid i Anni ac Enid fynd i’r gwely ond mae Anni’n codi a gwrando ar sgwrs y lleill. Ifor, tad Lora, yw testun y sgwrs. Roedd e wedi cael y niwed pan saethwyd e yn ei wyneb. Mae Tada yn dweud y gall ddod i helpu ar y fferm.

Y tu allan ar ôl i bawb arall fynd i gysgu, mae Anni ac Ellis yn sgwrsio. Clywn am yr awdl y mae Ellis yn ei hysgrifennu, sef ‘Yr Arwr’. Edrychant ar y sêr – mae Ellis yn dweud wrth Anni i edrych arnynt pan fydd e i ffwrdd yn Litherland. Dywed hefyd na all neb ddiffodd y sêr.



Yn y Band of Hope mae llawer o sôn am ‘ddirwest’ ac mae’r gweinidog yn dangos llun iddynt o bobl dda a phobl ddrwg. Wedyn, mae Lora ac Anni’n siarad gyda Hywel. Roedd tad Hywel wedi bod yn ymladd ym Mametz, yn y Somme (fel tad Lora) ond mae nawr ‘ar goll’.

Mae Jim gyda’i nain ac nid yw am fynd adre. Ond mae Anni a Lora’n mynd ag e. Yno, mae Dodo Citi yn sôn am Mametz, ond pan mae’n gwneud hyn mae drws y siambr yn cau– nid yw Ifor, y tad, eisiau clywed, mae’n amlwg.
9.
Mae Ellis yn gadael yr Ysgwrn ac yn mynd ar y trên i Litherland. Yn y cartref mae’r teulu’n ffarwelio
ag e (nid yn yr orsaf). Ar ôl iddo fynd, mae Anni’n addo anrheg pen-blwydd arbennig i Enid (ond does dim byd ganddi ar y pryd).

Mae Anni ac Enid yn mynd â basged i dŷ Lora ar ôl i’w mam wneud eli i Ifor i’w roi ar ei glwyfau. Yn ôl Lora, mae ei thad yn gwella ychydig – mae’n yfed drwy welltyn ond yn gallu gwneud hebddo. Dydy e ddim yn gallu siarad yn iawn ond daeth Lora o hyd i rywbeth roedd e wedi ei ysgrifennu yn egluro beth ddigwyddodd. Roedd ei mam wedi rhoi ei lythyr rhwng cloriau’r Beibl mawr.



Roedd Ifor yn adrodd ei hanes yn y llythyr (ffont llawysgrifen yn y nofel). Ynddo ceir hanes Ted bach  a Gruff Wmffra. Rydyn ni’n clywed hefyd am sefyllfa gyffredinol y milwyr yn y ffosydd a’r hyn oedd yn rhaid iddyn nhw wneud wrth frwydro yn y Somme e.e. nod y frwydr, mynd ‘dros y top’... Mae Ifor yn dweud hanes Gruff yn cael ei daro; am Ted ac Ifor yn helpu a cheisio mynd ag e i ddiogelwch; ac am
Ifor yn cael ei saethu. Doedd Ifor ddim yn gwybod beth ddigwyddodd wedyn. Clywn hefyd fod mab gan Gruff ac roedd hwnnw’n gwneud yn dda yn yr ysgol.



Ar ôl darllen y llythyr, mae Anni’n chwydu.

Mae Enid ac Anni’n mynd i’r siop gyda Jim i brynu burum i Dodo Citi (mam Lora). Mae Gwen Jones yno gyda’r llwynog ffwr ar ei hysgwyddau, ac Ellis yw testun ei sgwrs â Mrs Lloyd. Mae Anni’n dwyn bag bach melfed yn anrheg i Enid. Daw Hywel a Lora’n fwy na ffrindiau. Gan fod Wil Ffurat yn siarad am Ellis, mae Anni’n gwylltio ac yn ei wthio nes iddo ddisgyn i’r ffos.

[bookmark: _GoBack]Teimla Anni’n euog am y bag melfed. Dydy Anni a Lora ddim mor agos ag y buon nhw. Mae Lora wedi gorfod gadael ysgol i helpu gartref a hefyd mae’n treulio mwy o amser gyda Hywel. Aiff Anni â’r bag melfed yn ôl i’r siop ond mae Gwen Jones yn ei gweld yn gwneud hynny. Yn ffodus, mae Mrs Lloyd yn ‘achub’ Anni ac yn diolch iddi am ddod â’r bag roedd Maggie wedi ei gael yn Lerpwl! Ar ôl hyn, gwelwn Anni’n cael sgwrs gyda Mrs Lloyd. Mae’n sôn am Ragluniaeth (pethau wedi eu trefnu ar ein cyfer) a Dewis (ni sy’n penderfynu rhwng dewisiadau da a drwg). Mae Mrs Lloyd wedyn yn danfon Anni ar neges i dŷ Lora (eisiau i Anni fynd i siarad â Lora y mae hi, a’u cael i fod yn ffrindiau eto).
13.
Dywed Dodo Citi fod meibion ffermydd yn cael dod adref i helpu gyda’r aredig. Mae Anni a Lora’n  siarad – dydyn nhw ddim wedi gwneud hynny ers tipyn. Dywed Lora ei bod hi a Hywel yn mynd i  briodi pan fydd hi’n 16 (14 yw hi ar y pryd). Dydy hi ddim wedi dweud wrth ei mam. Mae Lora’n sôn am Hywel yn poeni bod ei dad yn dal ‘ar goll’. Yna, mae Hywel ac Ifan (brawd Anni) yn cyrraedd ac mae Ifan yn dweud bod Ellis wedi dod adref.



Mae Ellis gartref o Litherland yn yr Ysgwrn i helpu gyda’r aredig a thrin y tir. Mae pawb yn hapus. Gwelwn berthynas Jini ac Ellis yn datblygu ac mae hi’n galw yno’n aml. Mae Anni’n sylweddoli ar ôl darllen y penillion ‘Gwenfron a mi’ mai tyfu’n hen gyda Jini yw un o freuddwydion Ellis. Hefyd, mae Ellis yn ceisio gorffen ysgrifennu’r awdl ar gyfer Eisteddfod Birkinhead. Mae’r tywydd yn braf a’r wlad yn hardd.



Dydy Citi, mam Lora, ddim eisiau iddi weld Hywel eto – byddai clywed amdano’n ypsetio Ifor. Mae Lora’n dweud nad yw hi’n mynd i wrando ar ei mam gan ofyn i Anni fynd â llythyr iddo. Dydy Anni ddim yn siŵr beth i’w wneud, ond yn y diwedd mae’n dewis rhoi’r llythyr i Hywel.
16.
Mae Ellis yn gorfod gadael. Daw Jini draw. Mae hi’n dweud wrtho i barhau gyda’r awdl. Mae Ellis yn
gofyn iddi aros amdano a hithau’n dweud y byddai’n gwneud hynny.



Gwelwn fod Wil Ffurat wedi newid – mae’n fwy sensitif ac yn amlwg yn poeni am Ellis. Mae e wedi aeddfedu. Mae Anni’n sôn wrtho am lythyrau Ellis a’r harddwch y mae’n ei weld o’i gwmpas yn Ffrainc
e.e. blodau mewn hen shell. Maen nhw’n cwrdd â Lora sy’n dweud bod clwyfau ei thad yn gwella ond ei fod yn cael trafferth delio gyda’r ffordd mae’n edrych. Mae Gwen Jones wedi dweud wrth Citi bod Lora’n gweld Hywel ac yn ysgrifennu ato! Dywed Citi wrth Lora na fydd ei thad yn gwella tra bydd hi’n gweld Hywel.

Mae Lora, Jim ac Anni yn siop Mrs Lloyd. Daw gwraig ddieithr i mewn yn chwilio am Ifor Edwards,
Tŷ’n Rhos – tad Lora. Mae Lora’n mynd adref gyda hi.

Wrth i Jim ac Anni ddod yn agosach at y tŷ, daw’r wraig ddieithr i gwrdd â nhw. Mae Anni’n ei gweld yn cwrdd â Hywel. Roedd y ddynes wedi galw yno am fod Ted bach, Park Place, wedi dweud wrthi mai Ifor oedd un o’r bobl olaf i weld ei gŵr ym Mametz. Dychrynodd y ddynes pan welodd yr olwg ar Ifor a gadawodd y tŷ ar frys.

Mae Jim ac Anni’n mynd i’r tŷ. Yna mae Ifor yn siarad ac yn dweud yr enw Gruff Wmffra. Mae Jim yn chwerthin ac yn rhedeg draw i freichiau ei dad am y tro cyntaf ers iddo ddod adref. Chwerthin yw ymateb Citi hefyd.
19.
Mae Ellis yn ei lythyr yn adrodd hanes y brwydro (ond heb ddweud ble yn union mae e) a’r sefyllfa yn
y ffosydd. Mae’n dweud ei fod wedi gorffen yr awdl a’i hanfon i’r eisteddfod. Clywn fod y teulu i gyd yn darllen ei lythyron yn eu tro.

Daw Lora a Hywel i gwrdd ag Anni. Rydyn ni’n dod i wybod mai mam Hywel oedd y ddynes ddieithr a bod Ifor (tad Lora) wedi sylweddoli mai mab Gruff Wmffra oedd Hywel. Roedd Ifor yn teimlo’n euog pan oedd e’n gweld Hywel am nad oedd wedi gallu achub Gruff Wmffra.

Dywed Hywel nad yw ei fam yn gallu derbyn na fydd ei gŵr yn dod adref. Mae Hywel yn cael croeso
yng nghartref Lora nawr.



Roedd sôn am Drydydd Cyrch Ypres yn y papurau a hanes un frwydr fawr a ddigwyddodd ar 30 Gorffennaf. Roedd llawer iawn wedi eu lladd ond roedd y papurau’n dweud fod y milwyr wedi gwneud yn dda (propaganda).

Daw Dodo Citi draw a dweud bod tad Hywel (Gruff Wmffra) yn fyw ac mewn ysbyty yn Lloegr. Mae  Jini wedi derbyn llythyr gan Ellis ac ynddo roedd pennill yn dweud ei fod yn mynd i ddod yn ôl ati ar  ôl y rhyfel. Mae pawb yn hapus... Ond roedd Anni wedi gweld y dyddiad ar y llythyr a sylweddoli ei fod wedi ei ysgrifennu cyn 30 Gorffennaf ac felly’n poeni’n dawel – a oedd Ellis yn dal yn fyw?

Mae Jini a Citi’n gadael ond daw negesydd i fyny am y fferm gydag amlen yn cynnwys newyddion drwg (marwolaeth Ellis, er nad yw’r awdur yn dweud yn blaen). Mae pawb yn drist. Edrycha Anni am y sêr ond maen nhw ‘i gyd wedi’u diffodd’.

Medi 1918

Mae Anni’n forwyn ym mhriodas Hywel a Lora. Mae Mam yn rhoi un o benillion Ellis yn anrheg briodas iddynt (‘Gwenfron a mi’). Edrycha Anni ar y gadair a enillodd ei brawd, Ellis ac mae’n ei gweld fel ‘atgof o bob mab, brawd, gŵr a chariad a gollwyd ym mrwydrau pobl eraill.’

Mae hi’n mynd i godi carreg fach o’r llawr (fel y mae’n gwneud ar ddechrau’r nofel hefyd). Ond yna mae’n ei rhoi yn ôl. Sylweddola nad pethau felly sy’n creu lwc.

